
1. 
Опис на состојбите во областа и дефинирање на проблемот
1.1 Опис на состојбите 

Со овој закон се уредува/уредуваат едношалтерскиот систем, водењето на трговскиот регистар и на регистарот на други правни лица, регистарот на физички и правни лица на кои им е изречена санкција забрана за вршење професија, дејност или должност и привремена забрана за вршење одделна дејност, регистар на казни за сторените кривични дела на правни лица од страна на Централниот регистар на Република Северна Македонија, во писмена и електронска форма како и преземањето на водењето на трговскиот регистар, судскиот регистар, регистарот на водните заедници, регистарот на водостопанства, регистарот на здруженија и фондации и регистарот на комори од надлежните судови од страна на Централниот регистар.

Ако со закон со кој е определено водењето на регистар не е определена постапката за водењето на тој регистар, уписот ќе се врши според правилата за постапката утврдена во овој закон.
Конкретно, со овој закон е регулирано кои се податоци задолжително се запишуваат во трговскиот регистар и на регистарот на други правни лица, како и кои податоци се запишуваат во регистарот по барање на субјектот на упис.

Креирањето бази на податоци преку користењето статистички податоци претставува еден од клучните процеси за да се овозможи следење на движењата и состојбите и нивно користење при изготвување стратешки и развојни документи од различни области.

Исто така, избалансираниот пристап на секој поединец кон можностите, без оглед на пол, возраст, етничка припадност, религија и сексуална ориентација, е важна претпоставка во демократски успешните уредувања. 

Претприемачкиот потенцијал на жените преставува еден од  најнеискористените ресурси за креирање економски развој и креирање нови работни места. Жените претприемачи креираат нови работни места за нив самите, но и за други, а воведуваат и посебни пристапи во менаџирањето и организацијата на бизнисите. 
Оттука, употребата на статистички податоци за женската економска активност е од клучно значење за следење на придонесот на жените претприемачи во економијата и општеството и соодветно на тоа да се креираат политиките за поддршка на женското претприемништво, како на национално, така и на локално ниво.

Со цел креирање на политики за поддршка и поттикнување на женско претприемништво кои навистина ќе резултираат со поголема вработеност на жените и нивно поголемо учество во економијата, потребен е еден поинакив пристап, во чија основа би била анализата на актуелните состојби и движења кај претпријатијата во сопственост и управувани од жени.

Непостоењето системски приод во обезбедувањето на овие податоци го поттикна Министерството за економија уште пред 10 години да ја покрене иницијатива за обезбедување податоци за субјектите кои се во сопственост на жени (над 50%) и управувани од жени, а кои се водат во Трговскиот регистар и Регистарот на други правни лица, односно во евиденцијата на Едношалтерскиот систем. Во соработка со Централниот регистар на Република Северна Македонија како надлежна институција која ги води овие регистри, беше договорено Централниот регистар да ги обезбедува овие податоци преку филтрирање на податоците користејќи  дел од матичните броеви на основачите/управителите на деловните субјекти, што упатува дека лицето е жена.
Министерството за економија, секоја година доставува барање до Централниот регистар за обезбедување на овие податоци но истите може да ги користи само за свои потреби и анализи. 

Овие податоци не се обработуваат од страна на Државниот завод за статистика (ДЗС) кој ја користи базата на податоци за деловни субјекти од Централниот регистар, и истите не се публикуваат и не се јавно достапни.
Во однос на Предлог измената на Законот која се однесува на начинот на постапувањето со личните податоци, состојбава е следна:

Централниот регистар преку едношалтерскиот систем, меѓу останатите функции, врши и внесување  податоци за првото вработување на лицата овластени за застапување (застапник по закон) на субјектите на упис и на лицата кои се основачи на субјектите на упис кои ќе се стекнат со статус вработено лице и нивно вклучување во задолжителното социјално осигурување (пензиско, инвалидско и здравствено осигурување). Овие податоци,  Централниот регистар ги внесува во соодветниот образец за упис, согласно со Правилникот за формата и содржината на обрасците за упис во трговскиот регистар и регистар на други правни лица („Службен весник на Република Северна Македонија“ бр. 115/05,  101/06 и 217/19). 
Личните податоци се обработуваат заради водење на официјалниот Трговски регистар и Регистар на други правни лица односно воспоставување на евиденцијата на правни лица (трговски друштва, здруженија и други субјекти на упис утврдени со закон) регистрирани на територијата на Република Северна Македонија. Личните податоците во Трговскиот регистар и регистарот на други правни лица се обработуваат во законски дефиниран обем според Закон за трговски друштва, Закон за здруженија и фондации и други закони во кои се регулирани постапки за упис во овој регистар). Се обработуваат лични податоци на :

- физички лица - субјекти на упис во регистарот,

- лица чии лични податоци се преземаат од други официјални регистри,

- лица кои се овластени да вршат упис во регистрите,

- лични податоци на субјекти регистрирани корисници во системот за најава на корисници. 

1.2
Причини за проблемите кои се предмет на разгледување 
Непостоењето на системски приод во обезбедувањето на овие податоци условува и недостиг од  публикации во кои ќе бидат прикажани доволно податоци за економската активност на жените, кои би дале јасна слика за бројот на компании кои се во сопственост и управувани од жени, во која категорија ( микро, мали, средни, големи) се тие компании, на кои дејности припаѓаат, во кои општини/ плански региони припаѓаат, колку лица вработуваат, дали извезуваат итн.
Токму затоа и во Стратегијата за развој на женско претприемништво во Република Северна Македонија  со Акциски план 2019-2023, чија имплементација ја координира Министерството за економија, една од предвидените мерки е изработка на методологија и креирање на статистичка база на податоци  за следење на економската активност на жените која ќе биде јавно достапна.
Исто така во нацрт извештајот на ОЕЦД  за „Индексот на политиките за МСП во 2022 во земјите на Западен Балкан и Турција“, констатирано е дека постои значителен недостаток на родово разделени податоци во сите економии на Западен Балкан, и токму затоа, наведено е дека итно треба да се дејствува на воведување на родово разделени статистички податоци, кои ќе се следат на системско ниво.

Поради горенаведеното, Министерството за економија во јуни 2022 година, одржа консултативен состанок со претставници од Државниот завод за статистика и Централниот регистар на кој се разгледуваа можностите за воведување на родово разделена статистика за правните субјекти.
Како резултат од состаноците на Работната група кои се одржаа во следниот период, Министерството за економија изготви „Информација за потребата од родово-разделени податоци за деловните субјекти и предлог решение за нивно обезбедување “  со цел да се укаже на потребата од обезбедување на податоци за  претпријатија во сопственост и управувани од жени како и да предложи начини за нивно обезбедување со цел следење на  состојбите и движењата кај истите и креирање на соодветни политики, односно мерки и активности во насока на поттикнување и поддршка на женското претприемништво во Република Северна Македонија, која беше усвоена на  118-та седница на Владата на Република Северна Македонија одржана на 10 јанураи 2023 година, точка 18.

Од страна на Централниот регистар беше укажано дека неопходно е да се направи измена на Законот за едношалтерски систем и за водење на трговскиот регистар и регистарот на други правни лица во член 21 со кој се дефинира кои податоци се запишуваат во регистарот, поконкретно во став 4 од овој член да се додаде задолжителна обврска за  запишување на полот на сопственикот/управителот во деловниот субјект. Дополнително, со измената на Законот треба да се предвиди и измена на обрасците за упис кои се во надлежност и истите ги носи Министерот за економија. Овие обрасци треба да бидат усогласени со системските решенија во Централниот регистар. 
Исто така, за да се опфатат и деловните субјекти кои се основани од правни лица неопходно е да се направат измени и во Законот за спречување на перење на пари и финансирање на тероризам во член 31 став 3 точка 3 (во надлежност на министерство за финасии) каде што полот би се додал како податок кој што се запишува во регистарот на вистински сопственици.
Во однос на Предлог измената на Законот која се однесува на начинот на постапувањето со личните податоци, како причини за проблемите кои се предмет на разгледување се:

-не се обезбедени услови во Законот што ја регулираат законитоста на обработката на личните податоци при спроведување на овластувањата и обврските од регистраторот (член 19), при користењето и достапноста на податоците (член 25), при доставување на решението за упис (член 42), во рамки на составниот дел на регистрите, се мисли на збирката на прилози во којашто се приложуваат исправите и доказите на секој субјект на уписот врз основа на којшто е извршен упис во регистарот (член 22), при достапноста на бришаните податоци (член 60) и во рамки на едниствениот трговски регистар (член 67).
- не се обезбедени доволно услови за размена на податоците со Централниот регистар на население, како и потребно е да се обезбедат услови за утврдување на законитоста за овие операции од аспект на заштитата на личните податоци и потребно е да се обезбедат одредби во ЗЕШС.
-не се обезбедени услови за законитоста на операциите на обработката на личните податоци при добивање овластување за регистрационен агент и се потребни дополнувања на одредбите на ЗЕШС.

-неусогласеност со Законот за заштита на личните податоци.

2. 
Цели на предлог регулативата
Со донесување на предлог законот ќе се обезбеди водење родово разделена статистика на деловните субјекти, односно во обрасците кои се пополнуваат при  упис на основање/упис на промена на фирма да се внесе  опцијата  “пол“  ( машки, женски )  во делот на податоците за физичките лица кои се јавуваат во различни улоги во правните субјекти (сопственик и управител ), со што при внесување на податоците од обрасците во регистарот ќе се внесе и полот на сопственикот  и управителот за секој деловен субјект. 

Тоа ќе доведе до системски приод во обезбедувањето на овие податоци што ќе создаде можност за изготвување на разни  публикации во кои ќе бидат прикажани потребни и доволно податоци за економската активност на жените кои би дале јасна слика за бројот на компании кои се во сопственост и управувани од жени, во која категорија ( микро, мали, средни, големи) се тие компании, во кои дејности се, во кои општини, односно во кои плански региони припаѓаат, колку лица вработуваат, каква е нивната застапеност на меѓународните пазари  итн. Ова ќе претставува солидна основа за обезбедување на следење на  состојбите и движењата кај истите преку креирање на солидна база на податоци заради креирање на соодветни политики, односно мерки и активности во насока на поттикнување и поддршка на разавојот на женското претприемништво во земјава.
Во однос на Предлог измената на Законот која се однесува на начинот на постапувањето со личните податоци, како цел која треба да биде постигната е усогласување со Законот за заштита на личните податоци и  обезбедување на условите за регулирање на законитоста на обработката на личните податоци при спроведување на овластувањата и обврските на Централниот регистар согласно закон, а особено воспоставување и примена на конкретни заштитни мерки за заштита на личните податоци кои се објавуваат јавно на web страната на Централниот регистар.
3.
Можни решенија (опции)

3.1
Опис на решението „не прави ништо“  
Доколку не биде донесен Предлог на Законот за изменување и дополнување на Законот за едношалтерски систем и за водење на трговскиот регистар и регистарот на други правни лица,  ќе остане ситуацијата на непостоењето на системски приод во обезбедувањето на податоци за економската активност на жените кое условува и недостиг на публикации во кои ќе бидат прикажани доволно податоци кои би дале јасна слика и основ за создавање солидна база на податоци, а заради креирање на соодветни политики, односно мерки и активности за поддршка на женско претприемништво. 
Во однос на делот за постапување со личните податоци од страна на Централниот регистар, доколку не биде донесен овој Предлог на Закон, состојбата ќе остане непроменета, што значи дека постапувањето со личните податоци нема да биде усогласено со Законот за заштита на личните податоци, а воедно нема да бидат креирани ниту потребните услови за регулирање на законитоста на обработката на личните податоци при спроведување на законските овластувања и обврски на Централниот регистар.
3.2
Опис на можните решенија (опции) за решавање на проблемот

Со донесување на Предлог на Законот за изменување и дополнување на Законот за едношалтерски систем и за водење на трговскиот регистар и регистарот на други правни лица во обрасците кои се пополнуваат при  упис на основање/упис на промена на фирма ќе се воведе опција  “пол“  ( машки, женски )  во делот на податоците за физичките лица кои се јавуваат во различни улоги во правните субјекти (сопственик и управител ) со што ќе може да се води родово разделена статистика на деловните субјекти. 

Со ова, при внесувањето на податоците од обрасците, во регистарот ќе се внесе и полот на  сопственикот и управителот за секој деловен субјект , со што  ДЗС лесно би можел да врши пребарување во базата на податоци кои ги презема од ЦРМ  преку подесување на филтер „пол“ . На овој начин би се овозможило водење на родово разделена статистика на деловните субјекти според статистички критериуми, и истата може да биде јавно достапна и публикувана и ќе се овозможи правење на анализа на актуелните состојби и движења кај претпријатијата во сопственост и управувани од жени.

Дополнително, со измената на Законот треба да се предвиди и измена на обрасците за упис кои се во надлежност и истите ги носи Министерот за економија. Овие обрасци  треба да бидат усогласени со системските решенија во Централниот регистар.

Исто така, за да се опфатат и деловните субјекти кои се основани од правни лица   неопходно е да се направат измени и во Законот за спречување на перење на пари и финансирање на тероризам во член 31 став 3 точка 3 каде што полот би се додал како податок кој што се запишува во регистарот на вистински сопственици.
Во однос на Предлог измената на Законот која се однесува на начинот на постапувањето со личните податоци, се предлга нејзиното донесување, бидејки со истата се предлага воведување нова посебен Дел-Лични податоци во Законот за едношалтерски систем со кој се предвидуваат Начините на постапување со лични податоци преку едношалтерскиот систем,  Целите на собирање лични податоци  и Евиденциите на личните податоци. 
СЕ предлага Централниот регистар преку Едношалтерскиот систем да врши внес, евидентирање, собирање, организирање, структурирање, консултирање и анализирање на лични податоци, а заради водење на Трговскиот регистар и Регистарот на други правни лица, како и да води евиденции за личните и други податоци за чие собирање е овластен со овој закон или друг закон заради извршување на својата надлежност согласно закон. Понатаму, се предлага Централниот регистар преку Едношалтерскиот систем да врши размена на лични податоци со надлежни органи, јавни институции, установи, меѓународни организации, регистарски платформи и надлежни регистри, заради подобрување на квалитетот на податоците и нивната точност и веродостојност за чие преземање е овластен со овој или друг закон, договор или меѓународен договор, а заради извршување на својата надлежност согласно закон. Се предлага Централниот регистар преку Едношалтерскиот систем да врши контролирано издавање, дистрибуција и објава на лични податоци преку различни софтверски решенија, заради обезбедување на услуги – издавање податоци, информации, како и документи и потврди во електронска и во хартиена форма од регистарот и можност за увид од сите заинтересирани страни за што е овластен со овој закон или со друг закон, заради извршување на својата надлежност согласно закон, согласно со прописите со кои се уредува заштитата на лични податоци. И за крај се предлага Централниот регистар преку Едношалтерскиот систем да ги чува личните податоци во архивата на Трговскиот регистар и регистарот на други правни лица и при обработката на личните податоци да презема соодветни технички и организациски мерки за заштита на податоците кои ќе се обработуваат од случајна загуба, случајно или незаконско уништување, неовластен пристап, промена, дистрибуција, уништување или бришење согласно прописите за заштита на личните податоци.

Се предлага Централниот регистар да ги собира личните и други податоци од субјекти на упис, државни органи, јавни институции, установи, меѓународни организации, надлежни регистри и други правни и физички лица, а кои ги користи за извршување на својата надлежност утврдена со овој или со друг закон, како и за статистички и аналитички цели согласно со прописите за заштита на личните податоци.

 Воедно, се предлага, Централниот регистар преку Едношалтерскиот систем, заради водење на Трговскиот регистар и регистарот на други правни лица води евиденции за:

1)   Евиденции на лица - субјекти на упис во регистарот;

2)   Евиденции на лица - лични податоци за лица преземени од други надлежни регистри;

3) Евиденции на лица кои се овластени да вршат упис во регистрите;

Се предвидува, податоците од евиденциите кои се овластени да вршат упис во регистрите да се чуваат трајно.

4) Евиденции на регистрирани корисници во системот за идентификација 

Се предвидува, податоците за регистрираните корисници за најава да се бришат 10 години од нивната последна активност во системот.“
4. Проценка на влијанијата на регулативата

Можни позитивни и негативни влијанија од секоја од опциите:

4.1
Економски влијанија 

Опција 1. 

За опцијата „не прави ништо“ предвидени се само негативни економски влијанија. Ова од причина што, доколку не биде донесен Законот за изменување и дополнување на Законот за едношалтерски систем и за водење на трговскиот регистар и регистарот на други правни лица ќе остане ситуацијата на непостоењето на системски приод во обезбедувањето на податоци за економската активност на жените, не ќе може да се изготвуваат квалитетни и разновидни публикации во кои ќе бидат прикажани доволно податоци за економската активност на жените врз основа на кои креаторите на политиките ќе може да изготвуваат развојни и стратечки документи и програми за развој на Женското претприемништво.
Имено, Државниот завод за статистика води Статистички деловен регистар (СДР) кој претставува збирка на податоци за правни единици (деловни субјекти) и статистички единици. Ажурирањето на единиците во Статистичкиот деловен регистар се спроведува врз основа на административни и статистички извори. Основен административен извор е Централниот регистар на Република Северна Македонија, кој е надлежен за водење на Трговскиот регистар и регистарот на други правни лица, а статистички извори се редовните статистички истражувања, пописи, периодични статистички истражувања и др.

Обработката на податоци  за регистрирање на деловен субјект е во надлежност на Централниот Регистар на Република Северна Македонија. За да може да се води родово разделена статистика на деловните субјекти неопходно е во обрасците кои се пополнуваат при  упис на основање/упис на промена на фирма да се воведе опција  “пол“  ( машки, женски )  во делот на податоците за физичките лица кои се јавуваат во различни улоги во правните субјекти (сопственик и управител ).
Во однос на делот за постапување со личните податоци од страна на Централниот регистар, доколку не биде донесен овој Предлог на Закон, состојбата ќе остане непроменета, што значи дека постапувањето со личните податоци нема да биде усогласено со Законот за заштита на личните податоци, а воедно нема да бидат креирани ниту потребните услови за регулирање на законитоста на обработката на личните податоци при спроведување на законските овластувања и обврски на Централниот регистар.
Опцијата 2. 

За опцијата „Опис на можните решенија (опции) за решавање на проблемот“ предвидени се позитивни економски влијанија. Со донесување на Законот за изменување и дополнување на Законот за едношалтерски систем и за водење на трговскиот регистар и регистарот на други правни лица ќе се создадат услови за квалитетен и системски приод во обезбедувањето на податоци за економската активност на жените кое е од клучно значење за следење на придонесот на жените претприемачи во економијата и општеството и соодветно на тоа да се креираат политиките за поддршка на женското претприемништво како на национално така и на локално ниво. 
Во однос на Предлог измената на Законот која се однесува на начинот на постапувањето со личните податоци, треба да биде постигнато усогласување со Законот за заштита на личните податоци и  обезбедување на условите за регулирање на законитоста на обработката на личните податоци при спроведување на овластувањата и обврските на Централниот регистар согласно закон, а особено воспоставување и примена на конкретни заштитни мерки за заштита на личните податоци кои се објавуваат јавно на web страната на Централниот регистар.

4.2
Фискални влијанија – нема 
4.3
Социјални влијанија – нема 
4.4
Влијанија врз животната средина – нема
4.5
Административни влијанија и трошоци 
а) трошоци за спроведување  - Нема

б) трошоци за почитување на регулативата - Нема 
5.
Консултации

5.1
Засегнати страни и начин на вклучување

Во Стратегијата за развој на женско претприемништво во Република Северна Македонија  со Акциски план 2019-2023, чија имплементација ја координира Министерството за економија, една од предвидените мерки е изработка на методологија и креирање на статистичка база на податоци  за следење на економската активност на жените која ќе биде јавно достапна.
Исто така, во нацрт извештајот на ОЕЦД  за Индексот на политиките за МСП во 2022 во земјите на Западен Балкан и Турција, констатирано е дека постои значителен недостаток на родово разделени податоци во сите економии на Западен Балкан, и токму затоа, наведено е дека итно треба да се дејствува на воведување на родово разделени статистички податоци, кои ќе се следат на системско ниво.
Од тие причини Министерството за економија во јуни 2022  година одржа консултативен состанок со претставници од Државниот завод за статистика и Централниот регистар на кој се разгледуваа можностите за воведување на родово разделена статистика за правните субјекти и изготви и достави до Владата  „ Информација за потребата од родово-разделени податоци за деловните субјекти и предлог решение за нивно обезбедување “ во која е содржано изготвување на Предлог на Законот за изменување и дополнување на Законот за трговските. Информацијата е усвоена од страна на Владата на Сто и осумнаесеттата седница одржана на 10 јануари 2023 година.
Во однос на Предлог измената на Законот која се однесува на начинот на постапувањето со личните податоци, спроведени се консултации помеѓу Централниот регистар и Агенцијата за заштита на личните податоци. 
5.2
Преглед на добиените и вградените мислења 

Нема
5.3
Мислењата кои не биле земени предвид и зошто

/
6. 
Заклучоци и препорачано решение

6.1
Споредбен преглед на позитивните и негативните влијанија на можните
             решенија (опции) – 
Позитивни

Негативно 
6.2
Ризици во спроведувањето и примената на секое од можните решенија
             (опции) 
- Нема
6.3
Препорачано решение со образложение

Владата на Република Северна Македонија да ја разгледа и усвои Опцијата 2 со тоа што ќе го усвои Законот за изменување и дополнување на Законот за едношалтерски систем и за водење на трговскиот регистар и регистарот на други правни лица
7.
Спроведување на препорачаното решение

7.1
Потреба од менување на закони и подзаконска регулатива во областа или 
             други сродни области 
– Измени во Законот за спречување на перење на пари и финансирање на тероризам во член 31 став 3 точка 3
-Измена на Правилникот за формата и содржината на обрасците за упис во трговскиот регистар и регистар на други правни лица, што го  носи министерот за економија. Овие обрасци треба да бидат усогласени со системските решенија во Централниот регистар.

7.2
Потребни подзаконски акти и рок за нивно донесување 
7.3
Органи на државната управа, државни органи и други органи надлежни за 
             Спроведување

-Надзор над спроведувањето на одредбите од овој закон врши Министерството за економија, Министерството за финансии и  Централниот регистар на Република Северна Македонија 

7.4
Активности за обезбедување на ефикасно спроведување на предлогот на 
             Закон

Законот за изменување и дополнување на Законот за едношалтерски систем и за водење на трговскиот регистар и регистарот на други правни лица е објавен на веб страната на Министерството за економија www.economy.gov.mk 
8.
Следење и евалуација

8.1 
Начин на следење на спроведувањето 

8.2
Евалуација на ефектите од предлогот на закон и рокови 

Изјава од државниот секретар
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.

Датум:    .05.2023 година                                                                           

